
				ఈ పుట అచ్చుదిద్దబడ్డది

వానిసేనలను బర్వతములు వైచి - మానక నొప్పింప మఱి వాఁడు విఱిగె.

మండితభుజగంధమాదను గిట్టి - భండనంబున మహాపార్శ్వుండు పెనఁగఁ

దరులను గిరులను దంష్ట్రల వానిఁ - గరము నొప్పించె నాగంధమాదనుఁడు

దఱచుగా నా వేగదర్శిపై శుకుఁడు - నెఱినాట నమ్ములు నిగిడించుటయును

వానిరథంబు దుర్వారుఁడై వేగ - పూనికమైఁ దొక్కి పొడిపొడి చేసె

నడ నకంపనుఁ డంత నలునకు నెదుర - నడతేరఁగా దొడ్డనగమున నతఁడు

ఉరవడితో గ్రుద్దు లురుకునట్లుగను - బెరిఁగి యాతనిమీఁదఁ బెట్టుగా వ్రేసె2290

వాఁడి బాణంబులు వడి నలుమీఁద - వాఁ డేసె నేసిన వాని వాలమున

గురుతరంబగుశక్తి గొని జంబుమాలి - యరుదుగ నురవడి హనుమంతు నేసె

నెరి జవంబున నాంజనేయుండు గినిసి - యురక రథంబుపై నురికి యుగ్రతను

గిరివరశిఖరంబుక్రియ నున్నవాని - శిరమరచే వ్రేసి చేసే వ్రయ్యలుగ

శరపరంపర విభీషణుని మిత్రఘ్నుఁ - డురవడి నెత్తురు లురల నేయుటయుఁ

గలుషించి యాతఁడు గద వేయుటయును - దలకి మూర్ఛిల్లె మిత్రఘ్నుఁ డెంతయును

వనచరసేనల వారక పట్టి - కొని లీల మ్రింగు నికుంభుని గిట్టి

ఘూర్ణితారుణకటాక్షుండునై సప్త - పర్ణవృక్షంబున భానుజుం డడఁచె.

మొనసి యుద్ధతి వజ్రముష్టి యన్వానిఁ - బెనుపార మైందుండు పిడికిటఁ బొడువ

నాలంకగోపురం బవనీస్థలమునఁ - గూలెనో యనఁ దన్నుకొని వాఁడు గూలె
2300

వినువీథి సుర లార్వ ద్వివిదుండు శైల - మున నశనిప్రభు మొనఁ గూల నేసెఁ.

గర మల్గి నీలమేఘము సూర్యుఁ గప్పు - కరణి నందంద నుగ్రప్రకారమునఁ

బరఁగ దివ్యాస్త్రసంపదలచే నీలు - గురుభుజుండైన నికుంభుండు గప్పెఁ

గప్పిన నీలుండు గదిసి నికుంభుఁ - జప్పరించుచు రథచక్రంబు దెచ్చి

రయమున వైచి సారథి దలఁ ద్రుంప - భయమంది వాఁడు విభ్రాంతుఁడై పాఱె.

శరపరంపరలు లక్ష్మణుమీఁద గినుకఁ - గురియువిరూపాక్షుఁ గొనక సౌమిత్రి

యొక్కబాణముఁ గొని యొగి వాని నేయ - దక్కగ మూర్ఛచే ధరణిపైఁ బడియె

రాముపై సుప్తఘ్నరశ్మికేతువులు - నామెయి నగ్నికోపాగ్నికేతువులు

కెరలి మేఘంబులక్రియ నంపసోన - గురిసిరి గుణరావఘోరగర్జనల

నలినాప్తకులుఁ డంత నాల్గుబాణముల - నలువురతలలును నలిఁ ద్రుంచివైచె
2310




యుద్ధభూమివర్ణనము


నక్కడికయ్యంబు లటు చెల్లుచుండఁ - దక్కక విఱిగిన తఱుచైనవిండ్లు

చెదరినకరములు చిద్రుపలై పడిన - గదలును దునిసిన కరవాలములును

ముఱిసినశక్తులు ముద్గరంబులును - పరిసినపరిఘలు పట్టసంబులును

గడికండలైన చక్రప్రాసములును - బొడియైనసురియలు భూరిశూలములు

